-ordni li fih jitressqu l-provi rispettivi tal-partijiet fi proċediment rikonvenzjonali

FIL-PRIM’AWLA TAL-QORTI ĊIVILI
IMĦALLEF
ONOR. GRAZIO MERCIECA LL.D.
Rik. Gur. Nru. 150/17 GM
Anthony Zammit ID0068071M
vs
[bookmark: _GoBack]Patrick Cauchi ID0630461M

Provvediment bil-miftuħ

Seduta tal-10 ta’ Diċembru  2019.
Il-Qorti,

Ħadet konjizzjoni tad-diverbju bejn il-partijiet dwar jekk l-attur hux prekluż milli jressaq il-provi dwar l-eċċezzjonijiet tiegħu għall-kontro-talba;

Rat l-atti tal-kawża;

Rat in-noti ta’ sottomissjonijiet rispettivi tal-partijiet;

Rat li l-kawża ġiet imħollija għallum għall-provvediment;

Ikkunsidrat:

Illi f’dawn il-proċeduri saret kontro-talba u għalhekk hija waħda speċjali; fl-istess ġudizzju qegħdin jiżvolġu żewġ azzjonijiet, separati u distinti; waħda mill-attur (permezz tar-rikors ġuramentat) u l-oħra mill-konvenut (permezz tal-kontro-talba rikonvenzjonali).  Kull waħda miż-żewġ azzjonijiet iżżomm l-identita` u l-awtonomija tagħha f’kull sens[footnoteRef:1].  Tant hu hekk, li il-kontro-talba ma tmutx, lanqas jekk it-talba tiġi ddikjarata mhux ammissibbli.  Kekk ukoll,  kemm it-talba kif ukoll il-kontro-talba jiġu eżaminati u deċiżi bħala istanza proċesswali a se stante.  Ukoll għal dik li hija produzzjoni tal-provi, il-kontro-talba tattira l-istess ritwal bħat-talba[footnoteRef:2]. [1:  Negte. Luigi Spiteri Debono v Negte. Charles Darmanin  25.04.1930 Appell Kummerċjali; Paul Gambin v Frank Gambin 27.03.1996  Qorti tal-Appell]  [2:  Anatole Baldachhino v Baby World Limited 08.01.2010 Qorti tal-Appell (Sede Inferjuri) per Onor. Imħ. Philip Sciberras, iċċitata mill-attur rikonvenzjat] 

Dan ifisser li l-produzzjoni tal-provi tista’ ssir f’iktar minn stadju wieħed.  L-attur iressaq il-provi biex isostni t-talbiet tiegħu; segwit mill-konvenut li jsostni l-eċċezzjonijiet tiegħu u biex isostni l-kontro-talba.  Imbagħad l-attur iressaq il-provi in sostenn tal-eċċezzjonijiet tiegħu għall-kontro-talba.  Din il-proċedura tkun iktar meħtieġa meta, mill-kontenut tal-kontro-talba kif ifformolata, ma jkunx antiċipatament individwat u bi preċiżjoni il-provi li jkunu sejrin jitressqu mill-konvenut rikonvenzjonant.  Huwa xejn inqas minn loġiku li l-attur qajla jista’ jressaq il-provi biex isostni l-eċċezzjonijiet tiegħu għall-kontro-talba qabel ma l-konvenut rikonvenzjonant ikun ressaq il-provi tiegħu dwarha;

Illi naturalment m’hemm xejn xi jżomm, bi qbil bejn il-partijiet, li l-produzzjoni tal-provi issir mod ieħor.  U huwa minnu wkoll, kif tajjeb jirrileva l-konvenut, li dikjarazzjoni ta’ parti kontenuta f’verbal tal-Qorti hija waħda li torbot lil min jagħmilha;

Illi meta l-attur għalaq il-provi dwar it-talba tiegħu, l-avukat tiegħu iddikjara, quddiem l-Assistant Gudizzjarju, li “dwar it-talba attriċi”(enfażi tal-Qorti) esawrixxa l-provi tiegħu”.   L-istess għamel l-attur fl-affidavit tiegħu.  Huwa minnu li waqt l-udjenza tas-7 ta’ Diċembru 2018 l-avukat tal-attur informa lill-Qorti li “l-provi tal-attur” kienu magħluqa[footnoteRef:3] - għalkemm lanqas ma speċifika liema provi.   Waqt l-istess udjenza l-Qorti ddeplorat il-fatt li l-provi ma kinux intgħalqu quddiem l-assistant ġudizzjarju kif ordnat mill-Qorti u ddifferiet il-kawża għas-sentenza bil-fakulta` tal-partijiet li jagħmlu nota.  B’danakollu, fil-21 ta’ Diċembru 2018 il-partijiet, b’rikors konġunt talbu s-sospensjoni tal-prolazzjoni tas-sentenza, wara li ddikjaraw, inter alia “illi f’dan l-istadju  jonqos li l-konvenut jikkonkludi l-provi tiegħu dwar il-kontro-talba, u li l-attur iressaq il-provi tiegħu dwar l-istess kontro-talba.”[footnoteRef:4]  Kull kumment minn din il-Qorti jkun superfluwu; [3:  fol 182]  [4:  fol 185] 


Għal dawn il-motivi l-Qorti  tilqa’ t-talba tal-attur magħmula waqt l-udjenza tal-15 t’Ottubru 2019 u tordna l-prosegwiment tal-kawża billi l-attur iressaq il-provi tieghu, limitatament għall-eċċezzjonijiet tiegħu għall-kontro-talba tal-konvenut.

